
Crynodebau sector:
Ysgolion pob oed a gynhelir

Cyd-destun

Yn lonawr 2021, roedd 23 o ysgolion pob oed yng Nghymru,
sydd un yn fwy nag yn lonawr 2020. Mae nifer y disgyblion
mewn ysgolion pob oed wedi cynyddu o 20,700 yn lonawr
2020 22,300 yn lonawr 2021 (Llywodraeth Cymru, 20210).

Eleni, ymgysylltom a phob un o’r ysgolion pob oed yng
Nghymru. Yn ystod cyfnodau clo, gwnaethom 22 o alwadau
ymgysylltu a siaradom a phenaethiaid ac arweinwyr ysgol
eraill. Yn ogystal, cynhaliom 12 o ymweliadau ag ysgolion
fel rhan o'n harolwg thematig a gwnaethom alwadau
bugeiliol ag ysgolion a oedd mewn categori statudol.

Roedd trafodaethau’'n canolbwyntio ar oblygiadau'r
pandemig i les disgyblion a staff, sut mae ysgolion wedi
cefnogi addysgu a dysgu yn ystod cyfnodau clo ac ar 6l
hynny, ac arweinyddiaeth trwy gydol y pandemig. Hefyd,
trafodom baratoadau ar gyfer y Cwricwlwm i Gymru, lle’r
oedd yn briodol.

Lles

Yn ystod y pandemig, rhoddodd yr holl ysgolion le blaenllaw i les disgyblion
yn eu gwaith. Fe wnaeth bron bob ysgol nodi'u disgyblion agored i niwed yn
gynnar a chynhaliont gyswillt rheolaidd &'u teuluoedd. Nododd penaethiaid
bryderon ynglyn ag effaith y pandemig ar iechyd meddwl disgyblion, barn a
gefnogwyd gan Senedd leuenctid Cymru (2020).

Ar 6l y ddau gyfnod clo cenedlaethol, nododd ysgolion fod disgyblion yn hapus
i fod yn 6l yn yr ysgol, er bod angen mwy o gefnogaeth emosiynol a meddyliol
arnyn nhw na chyn y pandemig. Trefnodd ysgolion fod mwy o staff ar gael i
gynnig cymorth ychwanegol i ddisgyblion agored i niwed, a gweithion nhw'n
dda gydag asiantaethau allanol i sicrhau darpariaeth addas iddynt. Gwelodd
ysgolion gynnydd yn nifer yr atgyfeiriadau amddiffyn plant, y cododd llawer
ohonynt yn sqil eu sefyllfacedd cartref.

Gweithiodd trefniadau pontio ar gyfer disgyblion ag anghenion addysgol
arbennig o Flwyddyn 6 i Flwyddyn 7 yn dda, a darparodd ysgolion gymorth

yn unol ag anghenion disgyblion trwy gydol y cyfnod clo a'r cyfnod ailagor.

| ddisgyblion eraill, roedd pontio o fewn yr ysgol yn effeithiol yn gyffredinol
oherwydd yr olwg holistaidd sydd gan ysgolion pob oed yn aml o ddisgyblion
a'u teuluoedd. O ran disgyblion sy'n trosglwyddo o ysgolion cynradd partner,
datblygodd ysgolion pob oed raglenni i ddarparu profiadau o fywyd yn eu
hysgol newydd, er enghraifft teithiau rhithwir a sesiynau byw gydag athrawon.

Darpariaeth ar gyfer disgyblion mwy abl a thalentog

Yn Ysgol Idris Davies, roedd darpariaeth ar gyfer disgyblion mwy abl

a thalentog (MATh) yn gyson ar draws y clwstwr, a chafodd ei gwella
yn sgil cyflwyno rhaglen bontio ‘Brilliant Club’ i ddatblygu rhwydwaith
MATh o ddisgyblion Blwyddyn 6 ar draws y clwstwr. Mae hyn yn
sicrhau bod disgyblion yn cael yr un cyfleoedd a bod staff ym mhob
lleoliad yn gallu cefnogi a herio’r disgyblion hyn. Cynlluniodd staff
broses bontio drylwyr a manwl a'i datblygu i sicrhau bod disgyblion
Blwyddyn 6 yn derbyn cymorth da pan fyddant yn symud i'r cyfnod
uwchradd yn Ysgol Idris Davies. Mae hyn yn cynnwys anghenion dysgu
ychwanegol (ADY) cyffredin a pholisiau a gweithdrefnau diogelu. Mae'r
broses yn sicrhau bod yr holl ddisgyblion yn teimlo’'n gyflym eu bod yn
rhan o Ysgol Idris Davies.

Pan ailagorodd ysgolion yn llawn i'r holl ddisgyblion ar 61 y Pasg,
parhaodd lles disgyblion i fod yn flaenoriaeth. Fe wnaeth arolygon
lles helpu nodi pa ddisgyblion oedd wedi dod yn agored i niwed ers
dechrau’r pandemig. Gweithiodd ysgolion yn dda gydag asiantaethau
allanol i ddarparu gwasanaethau cwnsela a iechyd meddwl i gefnogi
dysgwyr. Parhaodd llawer o ysgolion i ymgysylltu a rheini ar 6l i
ddisgyblion ddychwelyd i'r ysgol gan fod rhieni yn gwerthfawrogi
cyswllt rheolaidd.

35



Crynodebau sector:
Ysgolion pob oed a gynhelir

Addysgu, dysgu a'r cwricwlwm

Fe wnaeth y pandemig oedi llawer o fentrau, ond yn gyffredinol defnyddiodd
ysgolion y cyfnod hwn i barhau i ddatblygu’u hymagwedd at addysgu. Fe
wnaeth ysgolion pob oed elwa o rannu arfer dda yn eu hysgol, ar draws
cyfnodau ac adrannau.

Yn nhymor yr hydref, parhaodd ysgolion i ddatblygu dysgu o bell ac addasu'u
strategaethau addysqu i goleddu ymagwedd fwy cyfunol ar gyfer pan roedd
rhaid i ddisgyblion dreulio mwy o amser gartref. Roedd trosglwyddo i ddysgu
o bell, felly, yn hawdd pan oedd rhaid i ddisgyblion weithio o gartref eto yn
ystod yr ail gyfnod clo cenedlaethol.

Datblygodd staff eu medrau technoleg gwybodaeth yn sylweddol yn ystod
y flwyddyn. Roedd yn well gan ychydig o ysgolion ffrydio gwersi'n fyw pan
oedd disgyblion gartref yn hytrach na gweithgareddau anghydamserol, yn
enwedig ar gyfer disgyblion y cyfnod cynradd. Galluogodd hyn athrawon i

‘ailgydio’ gyda disgyblion a darparu adborth mewn amser real.

Mewn rhai achosion, lleihaodd ysgolion raddau’r mewnbwn byw dros gyfnod
mewn ymateb i adborth gan rieni ac athrawon. Er enghraifft, fe wnaeth

rhai gyfyngu ar nifer y sesiynau bob dydd, gyda chyflwyniad a mewnbwn
gan yr athro ac amser i ddisgyblion gwblhau tasgau. Roedd rhai ysgolion

yn cyflwyno amserlen lawn o wersi yn ystod y cyfnod clo mwyaf diweddar,
gydag elfen fyw i bob sesiwn.

Canolbwyntiodd ysgolion ar werthuso sut yr effeithiwyd ar fedrau
llythrennedd a rhifedd disgyblion oedran cynradd gan y pandemig a dysgu o
bell. Ar gyfer disgyblion oedran uwchradd, canolbwyntiodd athrawon fwy ar
gyflawni'r cydbwysedd iawn rhwng gwaith newydd ac adolygu.

Yn gyffredinol, roedd disgyblion cyfnod cynradd yn cael eu haddysgu yn
eu dosbarth, fel arfer. Roedd disgyblion oedran uwchradd yn cael eu trefnu
mewn swigod cadw pellter cymdeithasol ac yn wynebu heriau o ran cael

mynediad i bynciau ymarferol gan fod cyfyngiad ar symud o amgylch yr ysgol

ac ystafelloedd dosbarth.

Mae ychydig o ysgolion wedi parhau i ddatblygu'u gwaith ar y Cwricwlwm
i Gymru. Er enghraifft, daeth gweithio gyda'i gilydd ar y cwricwlwm gydag
ysgolion partner yn haws wrth ddefnyddio technoleg.

Defnyddio cyllid i
ddarparu ymyrraeth
llythrennedd a rhifedd

Darparodd Ysgol Gatholig Crist
y Gair ymyrraeth dargedig ar
gyfer llythrennedd a rhifedd
gan ddefnyddio cyllid Recriwtio,
adfer a chodi safonau (RAChS)
i benodi dau athro newydd,

un ar gyfer cynradd ac un ar
gyfer uwchradd. Penodwyd cyn
bennaeth cynradd ganddynt

i gynorthwyo disgyblion
Blwyddyn 3 a Blwyddyn 4
mewn grwpiau bach ac yn
unigol. Fe wnaeth hyn helpu
gwella llythrennedd a rhifedd
disgyblion yn y grwpiau hyn, a
chodi hunan-barch disgyblion
agored i niwed. Gosododd

yr ysgol brofion safonedig ar
gyfer yr holl ddisgyblion er
mwyn pennu llinell sylfaen a
chymharwyd deilliannau gyda
deilliannau arolwg o agweddau
disgyblion er mwyn cynllunio
ymyriadau targedig.

Cynllunio gyda'i gilydd i sicrhau cysondeb

Mae Ysgol Bro Idris yn ysgol pob oed wedi'i lleoli ar bum safle
gwahanol. Mae'r pellter rhwng y safleoedd yn amrywio o un filltir i

ddeg milltir o'r safle uwchradd canolog. Er mwyn sicrhau cysondeb ac
ymagwedd gyffredin at y cwricwlwm, bu staff ar y safleoedd cynradd
yn gweithio gyda'i gilydd ar eu cynllunio. Yn ystod y pandemig, bu
athrawon yn cynllunio’r ddarpariaeth ac yn addasu'u cwricwlwm gyda'i
gilydd ar gyfer eu disgyblion tra'u bod yn dysgu o gartref. Fe wnaethant
rannu adnoddau a gweithio ar ddatblygu’r un agweddau at wybodaeth,
medrau a dealltwriaeth disgyblion.

Daeth staff yn fwy dyfeisgar wrth osod tasgau a oedd yn bosibl eu cyflawni
gartref gydag adnoddau a oedd ar gael i bawb. Mewn cyfnodau cynradd,
ehangwyd dysgu yn yr awyr agored gan ysgolion, yn enwedig yn ystod tymor
y gwanwyn a'r haf, yn rhannol i liniaru ar gyfer cyfyngiadau COVID-19.

Fe wnaeth ysgolion pob oed gynnal a hyd yn oed ehangu'r dewis cwricwlwm
ar gyfer dosbarthiadau arholiadau trwy ddysgu o bell mewn partneriaethau
ag ysgolion eraill, er enghraifft cyrsiau cyfrwng Cymraeg y chweched
dosbarth.

Arweinyddiaeth

Dangosodd arweinwyr ysgol wydnwch ac arloesedd wrth ymateb i'r
pandemig. Ymatebont i lawer o newidiadau i ganllawiau a galwadau
cynyddol am ddogfennaeth a chynlluniau gan awdurdodau lleol a chonsortia
rhanbarthol dros y flwyddyn. Ni chawsant fawr o seibiant o'r gwaith ac ar
adegau roeddent yn teimlo’n rhwystredig gan y rhybudd byr am newidiadau.
Er gwaetha'r heriau, roedd penaethiaid yn cefnogi’i gilydd yn dda trwy
rwydweithiau lleol a chenedlaethol.

Mewn ysgolion pob oed, cynyddodd y pandemig ymdeimlad o gydberthynas
ar draws yr ysgol. Gweithiodd staff ar draws yr holl gyfnodau a chreodd hyn
ymdeimlad dyfnach o ddealltwriaeth ar gyfer gwaith ei gilydd, ac o fod yn un
ysgol pob oed. Trwy gydol y pandemig, rhoddodd penaethiaid flaenoriaeth i
les yr holl staff. Sicrhaodd y rhan fwyaf o arweinwyr gyswllt rheolaidd a staff
a darparodd llawer ohonynt gyfleoedd i staff gymdeithasu gyda sesiynau

ailgydio rheolaidd. Fe wnaethant gefnogi athrawon a chynorthwywyr addysgu

i addasu'u dulliau gweithio gryn dipyn yn ystod y pandemig. Roedd hyn yn
cynnwys ymateb yn gyflym i ganllawiau ychwanegol wrth iddynt ddatblygu
ac ymdopi a phwysau cadw pellter cymdeithasol a hylendid, gan gynnwys
gwisgo cyfarpar diogelu personol, wrth weithio gyda'r disgyblion mwyaf
agored i niwed.

Cynllunio ar gyfery
Cwricwlwm i Gymru

Yn Ysgol Llanhari, mae
athrawon yn defnyddio

dulliau creadigol o gynllunio’r
cwricwlwm Blwyddyn 5i 8

i gynnig profiadau dysgu

sy’n bodloni gofynion yr holl
ddisgyblion. Maent yn ystyried
egwyddorion a dibenion y
Cwricwlwm i Gymru yn ystod
eu dylunio a chynllunio. Mae'r
adran uwchradd yn gweithio'n
effeithiol gyda'r adran gynradd
i ddatblygu profiadau a
chontinwwm dysgu trwy
gynllunio gwersi ar y cyd. Trwy
gynllunio manwl, mae staff yn
darparu ystod eang o brofiadau
i ddisgyblion, ac yn datblygu
medrau llythrennedd, rhifedd a
medrau digidol disgyblion yn
dda trwy brofiadau addysgu

a dysgu o ansawdd uchel.
Maent yn ystyried dyheadau

a diddordebau disgyblion yn
ogystal a thestunau lles cyfoes
sy'n effeithio ar ymddygiadau
pobl ifanc. Er enghraifft, fe
wnaeth y ffocws ar ‘yr hawl i fod
yn hapus’ alluogi disgyblion i
ddatblygu'u dealltwriaeth o iaith
y corff, emosiynau a meddwl.

Roedd dysgu proffesiynol mewn ysgolion pob oed wedi'i deilwra i fodloni
anghenion y staff. Darparodd arweinwyr ysgol hyfforddiant i'r holl staff
addysgu, gan gynnwys sesiynau dysgu proffesiynol wythnosol i ddatblygu
dysgu o bell. Cynigiont gyfleoedd hyfforddi a datblygu ar gyfer staff allweddol
sy'n cefnogi dysgwyr agored i niwed. Fe wnaeth llawer elwa o'r cynnig dysgu
proffesiynol ar gyfer lles gan yr awdurdod lleol a'r consortiwm rhanbarthol.
Cred arweinwyr fod dysgu proffesiynol yn ystod y pandemig wedi arwain at
staff yn mabwysiadu agwedd fwy cadarnhaol tuag at ddatblygiad personol.

Yn ystod y flwyddyn ddiwethaf, addasodd arweinwyr eu dulliau cyfathrebu
gyda chymuned yr ysgol. Cafodd hyn ei wella yn sgil mwy o hyder wrth
ddefnyddio technoleg ddigidol. Canfu llawer o ysgolion fod nosweithiau rhieni
ar-lein yn fwy effeithlon a phreifat i rieni a staff, a phenderfynont barhau a'r
rhain ar-lein yn y dyfodol.

Addasodd ysgolion eu cynlluniau ar gyfer monitro a gwerthuso'u gwaith a
lleihau gweithgareddau'n sylweddol. Ailgydiwyd yn y gweithgareddau hyn
ganddynt yn raddol a gofalus ar 6l y cyfnod clo, ac mewn rhai achosion,
canfuwyd ffyrdd amgen o werthuso gwaith yr ysgol, er enghraifft craffu ar
waith disgyblion trwy Iwyfan ar-lein.

Targedwyd y cyllid RAChS gan ysgolion i wella medrau llythrennedd a rhifedd
disgyblion ac i gynorthwyo disgyblion Blwyddyn 11 a Blwyddyn 13 gyda'u
gwaith cwrs ac asesiadau. Roedd hyn yn cynnwys ymestyn oriau athrawon,
cyflogi cynorthwywyr cymorth dysgu i gynnal ymyriadau llythrennedd a
rhifedd, a defnyddio gweithwyr ieuenctid i ddarparu sesiynau cymorth i
ddisgyblion sydd wedi ymddieithrio yn ystod oriau ysgol a gweithgareddau ar
o6l ysgol.

